
GOUVÈNÈ CUOMO LANSE NOUVO AKTIVITE POU ANKOURAJE ENSTALASYON SOLÈ NAN KOMINOTE 

ATRAVÈ ETA NEW YORK 

 

Community Solar NY Fè Enstalasyon Solè Vin Pi Bon Mache ak Fezab 

Gouvènè Andrew M. Cuomo jodi a te anonse lansman Community Solar NY, yon nouvo efò nan kad 

inisyativ NY-Sun lan pou fè enstalasyon solè vin pi fasil ak pi bon mache pou kominote atravè eta a. 

Pwogram lan ki lanse jodi a ap sipòte pwojè kominotè yo rele kanpay “Solarize” – efò sansiblizasyon 

kominotè ki òganize onivo lokal nan objektif pou yo jwenn yon gwo kantite kay ak biznis pou yo fè 

enstalasyon solè. 

 

“Fè tranzisyon nan enèji bon mache ak pwòp se yon gwo pati nan objektif nou pou n konstwi yon pi bon 

Eta New York – epi jodi a n ap fè yon lòt pa annavan pou n fè objektif sa tounen yon reyalite,” te deklare 

Gouvènè Cuomo. “Ak èd n ap pote pou kominote lokal ka enstale teknoloji solè, n ap bay rezidan nan 

tout Eta a plis posiblite pou yo jwenn enèji pwòp san san sa pa koute yo chè. Community Solar NY se yon 

lòt inisyativ ki pral ede nou respekte pwomès nou pou n konstwi yon Empire State pi pwòp ak pi vèt, epi 

m ankouraje tout kominote ki enterese pou yo vini jwenn nou pou yo patisipe nan efò sa.” 

 

Kanpay Solarize reyini ansanm sansiblizasyon ak edikasyon kominotè toupatou, seleksyon enstalatè kap 

fè konkirans, ak yon òf ki limite nan tan pou la ka pote plis kliyan nan enèji solè epi pèmèt reyalizasyon 

gwo ekonomi sou pri. Community Solar NY pral sipòte kanpay sa yo atravè materyèl maketing, asistans 

teknik ak bourad lajan l ap bay; epi atravè pataj meyè pratik pou ede pwojè kominotè reyisi. 

 

John B. Rhodes, Prezidan Direktè Jeneral New York State Energy Research and Development Authority 

(NYSERDA), te di konsa, “Community Solar NY se yon metòd tou nèf ki estimile kominote lokal pou yo 

mete ansanm pou yo enstale ak ankouraje enstalasyon solè nan kay, biznis ak katye. Yon nouvo eleman 

nan inisyativ NY-Sun Gouvènè Cuomo a, se dènye pati nan yon pwogram konplè pou ede Eta a vanse ak 

enstalasyon 3.000 megawat enèji solè disi lane 2023.” 

 

Kominote atravè Eta New York te deja reyisi ak premye efò Solarize yo. Community Solar NY ap chèche 

ankouraje anpil lòt kominote pou swvi yo. W ap jwenn deskripsyon pwojè Solarize ki genyen deja isit la. 

Community Solar NY gen ladann tou K-Solar, yon patenarya komen ant New York Power Authority 

(NYPA) ak NYSERDA, kap travay ak Depatman Edikasyon Eta New York pou ede lekòl bese depans enèji 

yo grasa enèji solè. NYPA ap ofri chak distri lekòl Eta New York sèvis konsèy gratis sou enèji epi nan tèt 

kole avèk pèsonèl lekòl yo pral detèmine si enèji solè a adapte epi rantab pou distri yo epi ede yo jwenn 

pi bon finansman solè a. Nan fen mwa novanm lan, 194 distri lekòl, ki reprezante plis pase 800 lekòl nan 

51 konte, te enskri pou patisipe nan K-Solar. 

 

Gil C. Quiniones, Prezidan Direktè Jeneral NYPA, te di konsa, “Grasa itilizasyon Community Solar NY, 

pwopriyetè kay ak biznis ka konbine efò pou pase nan enèji solè vin pi bon mache menm jan ak K-Solar 

ki reyini plizyè distri lekòl ansanm pou enstalasyon solè efikas bon mache. Pandan lekòl K-Solar ap gaye 

mesaje enèji solè pwòp la, sa pral blayi yon pi gwo enterè nan tout sa Community Solar NY la gen pou l 

ofri.” 

 

W ap jwenn aplikasyon ak plis enfòmasyon sou Community Solar NY sou sit entènèt NYSERDA nan 

www.ny-sun.ny.gov/community-solar.  

 

John Johanson, Manm Komite Pilotaj Solarize Troy, te di konsa, “Anpil moun ap rale kò yo nan kesyon 

enèji solè paske yo panse li pa bon mache, alòske verite a seke pwopriyetè kay ka ekonomize sou bòdwo 

sèvis piblik yo touswit san yo pa fè depo. Jan nou wè sa nan Troy, kote nou te double objektif nou ak 60 

enstalasyon, efò kominotè ki reyini vwazen ansanm ka gen yon kokenn enpak, sa ki va enspire anpil lòt 

moun pou yo pase nan enèji solè epi pwofite resous san parèy sa.” 

 

Jonathan Comstock, Prezidan Komite Pilotaj Solar Tompkins, te di konsa, “Se ak emosyon nou wè 

Community Solar NY pare pou ede kominote pwodi plis nan kouran elektrik pa yo apati enèji solè. 

Pwogram Solarize gen yon kokenn pisans paske yo reprezante gwoup kominotè lokal kap pale ak pwòp 

zanmi ak vwazen pa yo sou viktwa pou tout moun ki genyen nan enèji solè. Community Solar NY pral 

kapab founi sipò lojistik ak esperyans ekip lokal yo bezwen pou pwofite leplis posib nan efò yo.” 

 

Adam Flint, Manadjè Pwogram, Southern Tier Solar Works (STSW), te di konsa, “Avèk yon ti kras bidjè, 

STSW ak patnè nou yo nan sis kominote atravè eta a te double kantite pano solè rezidansyèl nan 

kominote nou yo ane sa. Grasa sipò Community Solar NY, nap kapab demontre enèji pwòp kominotè ka 

kreye anpil dyòb byen peye epi konbat chanjman klima. Nou ankouraje lòt moun ki gen menm objektif 

ak nou pou yo manifeste yo epi konplete lajan kontribiyab sa yo pou nou ka vanse vit pou pou pi wo.” 

 

Ellen Honigstock, Fondatè, Sustainable Kensington Windsor Terrace, te di konsa, “Premye objektif 

Solarize Brooklyn se te nòmalize enèji renouvlab nan awondisman nou an. Nou te sezi wè jan vwazen 

nou yo te enterese epi nou te kontan dèske pwogram lan te double pou tout bon kantite pwojè enèji 

solè nan katye nou yo. Nou pa ka tann pou n wè devlopman san rete enèji pwòp nan Vil New York apati 

nouvo inisyativ kominotè Solar One lan, Here Comes Solar, ki jwenn enspirasyon l ak orijin li dirèkteman 

nan esperyans, siksè ak enpak Solarize Brooklyn lane pase.” 

Chris Carrick, Manadjè Pwogram Enèji pou Konsèy Planifikasyon ak Devlopman Rejyon Sant New York, te 

di konsa, “Kanpay Solarize se yon solisyon ki nan avantaj alafwa kominote a ak sektè solè a. Grasa sipò 

popilè ak edikasyon l ap bay pou fiti kliyan solè epi grasa rasanbleman pouvwa dacha kolektif yo, metòd 

Solarize a fè l vin pi fasil ak pi bon mache pase avan pou pase nan solè. Mete sou sa, Solarize espwate 

demann pwopriyetè kay ak biznis ki pa jwenn reyalizasyon yo, pou l bay yon konpayi solè yon boustè epi 

ede kreye dyòb nan sektè solè a.” 

 

NY-Sun se yon inisyativ $1 milya Gouvènè Cuomo pou l vanse estansyon solè a epi mete eta a pi pre pou 

l gen yon sektè solè dirab ak otonòm. Avèk inisyativ sa, wòl New York kòm yon lidè ak premye motè pou 

defini avni enèji a rete kanpe dyanm. Grasa solisyon mache tout nèf l ap devlope yo, Eta a ap respekte 

pwomès Gouvènè Cuomo pou l transfòme endistri enèji a nan yon sistèm ki pi rezistan, pwòp, efikas san 

l pa koute chè epi dinamik. Paske l ap travay avèk Eta a, sitwayen ak moun ki gen enterè nan endistri a, 

politik enèji New York la ap vanse nan yon metòd ki pi desantralize qk pi komèsyal. Sa vle di pwoteje 

anviwonman an, diminye depans enèji epi kreye opòtinite kwasans ekonomik pou jenerasyon Nouyòkè 

jounen jodi yo ak sa kap vini yo. Lè yo vanse ak nouvo sistèm ak solisyon enèji sa yo, Nouyòkè pral 

genyen enèji amelyore bon mache ak efikas san yo pa sakrifye kapasite pou yo viv nan yon anviwonman 

ki pi pwòp, rezistan ak pi dirab. 

